
1 Inngangur 

Í hesum skjali verður námsskipan fyri lesturin í MA-námi og samansettum MA-námi í føroyskum á 
Føroyamálsdeildini lýst. Námsskipanin er áseting fyri  innihaldið í útbúgvingini og reglurnar fyri, hvussu 
útbúgvingin verður útint. 

Námsskipanin er grundað á løgtingslóg og kunngerðir um Fróðskaparsetur Føroya. 

Námsskipanin sigur, hvørji krøv verða sett studentinum, og hvørji rættindi og skyldur hann hevur sum 
studentur í føroyskum á Føroyamálsdeildini. 

Námsskipanin er galdandi ta tíð, lesturin er ásettur at vera. Um studentur vegna longda lestrartíð 
kemur í ta støðu, at nýggj námsskipan kemur í gildi, áðrenn studenturin hevur staðið allar 
próvtøkurnar, má hann gera avtalu við fyrisitingina um, hvussu lesturin verður fullførdur. 

Yvirskipaðu ábyrgdina av útbúgvingini hevur dekanurin á Føroyamálsdeildini. Útbúgvingarleiðarin fyri 
Føroyskt hevur ábyrgd av undirvísingini og próvtøkum og tryggjar, at útbúgvingin fylgir galdandi 
góðskutryggingarskipanum, verður dagførd og eftirmett eftir ásettum mannagongdum. 

Útbúgvingin fylgir Bolognayvirlýsingini um eina felags evropeiska útbúgvingarskipan og er skipað eftir 
hesum leisti.  

Námsskipanin skal góðkennast av Lestrarráðnum. 

Galdandi námsskipan er seinast góðkend av lestrarráðnum tann 22.06.23.  

1.1 Útbúgvingin 

Føroyamálsdeildin veitir BA-, MA- og ph.d.-útbúgvingar í føroyskum. Útbúgvingarnar leggja 
høvuðsdentin á føroyskt mál og bókmentir frá elstu tíð til okkara dagar og samband teirra við føroyska 
søgu og mentan sum heild. Mál og bókmentir verða lýst í norðurlendskum høpi, og haraftrat verður hugt 
at fyritreytum teirra í evropeiskari søgu, heimspeki og mentan.  

Námini í føroyskum hava serstøðu sum útbúgvingar í móðurmálinum. Studentar, sum fara í holt við tær, 
læra vísindalig háttaløg, ástøði og søguligu bakgrundina hjá tí, sum vit longu duga og kanska halda okkum 
vita tað mesta um, nevniliga munnligt og skrivligt føroyskt, føroyskar bókmentir og mentan. 

At lesa føroyskt á MA-stigi er fulltíðarstarv, og ein treyt fyri at sleppa til próvtøku er, at studenturin 
regluliga møtir til undirvísing. Studentarnir fyrireika seg til tímarnar og eiga harumframt at lesa sjálvir 
aftur at tí, sum verður viðgjørt í undirvísingini. Undirvísingarformurin kann vera: fyrilestrar, 
studentaframløgur, skrivligar venjingar og uppgávur, orðaskifti í bólkum og flokki, seminar og 
leiðbeining. Tað er sjálvsagt, at studentarnir fylgja við í mentanarlívinum, t.d. bókaútgávum og 
ummælum. Somuleiðis at teir fara til almennar fyrilestrar, leiksýningar og onnur listarlig og 
mentanarlig tiltøk. 

Umframt fulltíðarlestur ber eisini til at lesa stakar lærugreinir á MA-stigi.  

Undirvísingin er grundað á granskingarvirksemi hjá lærarunum, sum eru granskarar á 
Føroyamálsdeildini. Deildin hevur m.a. til endamáls at skipa fyri gransking og undirvísing í føroyskum 

máli og bókmentum fyrr og nú. Eingin annar stovnur hevur henda setning, og tí áliggur tað 
Føroyamálsdeildini at bjóða dygdargóðar útbúgvingar í føroyskum á grundstigi og framhaldsstigi. 

Víst verður eisini til Kunngerð um útbúgvingar á Fróðskaparsetri Føroya.  

2 Heitið á útbúgvingini á føroyskum og enskum  

MA í føroyskum 

Master of Arts in Faroese 

3 Útbúgvingarstig (sbrt. QF – EHEA; EQF - LLL) 

2nd Cycle sambært QF-EHEA og stig 7 sambært EQF-LLLECTS-áseting 

4 ECTS-áseting 

120 ECTS 

1 ECTS svarar til 25-30 arbeiðstímar hjá studentunum. Eitt lestrarár við fulltíðarlestri er 60 ECTS svarandi 
til eina metta arbeiðsbyrðu á 1500-1800 tímar. Tá er allur lestraraktivitetur íroknaður, eisini próvtøkur.  

5 Upptøkukrøv 

Studentur, sum hevur lokið BA-prógv í føroyskum, kann søkja um upptøku á MA-námið. 

Umsøkjarar við góðum BA-prógvi í øðrum málum og bókmentum kunnu verða upptiknir eftir treytum, 
sum verða ásettar nærri í hvørjum einstøkum føri. 

 

Víst verður eisini til Kunngerð um upptøku til lestur á Fróðskaparsetri Føroya.  

5.1 Innskriving 

Tá studentur er upptikin á deildina, verður hann biðin um at útfylla innskrivingarblað til lestur og 
próvtøku. Til stakskeið er studenturin innskrivaður ta hálvu, skeiðið verður lisið. 

Tað ber ikki til at taka seg aftur frá próvtøku, og studenturin má bíða til næstu regluligu próvtøkur eru, 
um hann ikki fer til próvtøku, tá regluliga próvtøkan verður hildin – sí tó ásetingar um sjúku undir broti 
9.7.5 í hesum skjali. 

https://setur.cdn.fo/media/7805/kunnger%C3%B0-97-juni-17-2021.pdf?s=ErBwh-joNrUUuQBVFtg3byHKbHY
https://setur.cdn.fo/media/7806/kunnger%C3%B0-98-juni-17-2021.pdf?s=TFwjkiwra63ecq9DudbCU5ymZFI

5.2 Undantøk í upptøkutreytum til MA-skeið 

Tað ber til at søkja um upptøku á einstøk skeið á MA-stigi uttan at hava BA-prógv frá 
Føroyamálsdeildini. Til tess krevst, at umsøkjarin hevur lokið BA- ella MA-nám í hóskandi 
grein/greinum. Eftir at hava staðið próvtøku við skeiðslok fær studenturin útskrift úr próvbókini við 
úrslitinum. Studentar, ið eru innskrivaðir eftir hesi undantaksreglu, fáa ikki, við at taka eina ávísa nøgd 
av ECTS-stigum, fult MA-prógv frá Føroyamálsdeildini. 

5.2.1 Stakgreinalestur 

Stakgreinalesandi eru studentar, sum fylgja undirvísing og fara til próvs í einstøkum 
lærugreinum/skeiðum, uttan at vera innskrivaðir til fullan lestur. 

Stakgreinalesandi søkja um upptøku til hvørt skeið sær og skulu lúka somu krøv til upptøku sum aðrir 
studentar. 

Stakgreinalesandi kunnu verða tikin upp, um pláss er á skeiðinum. 

Gjald er fyri stakgreinalestur. Skeiðsgjaldið er fyri undirvísing, vegleiðing, próvtøku og umsiting. 

Søkt verður um upptøku til stakgreinalestur við serstøkum umsóknarblaði. 

Fulltíðarlesandi á Setrinum kunnu taka stakskeið á øðrum útbúgvingum á Setrinum uttan at gjalda. 

6 Endamál við útbúgvingini 

MA-útbúgving í føroyskum veitir kunnleika á høgum akademiskum stigi í vísindaligum lærugreinum í 
føroyskum. Útbúgvingin gevur teimum lesandi førleikar at virka sum mál- og bókmentafrøðingar, sum 
eru førir fyri at lýsa, greina og kritiskt at taka støðu til málslig og bókmentalig evni. Tey verða skikkað til 
kritiskt at útinna sjálvstøðugt vísindaligt arbeiði og skriva vísindaligar greinir um føroyskt mál og 
føroyskar bókmentir. 

Námsevnið er føroyskt mál og føroyskar bókmentir. Áherðsla verður løgd á dýpdarkunnleika um 
føroyskt mál og bókmentir. Tað eyðkennir útbúgvingina, at føroyskt mál og bókmentir verða viðgjørd 
vísindaliga í norðurlendskum og altjóða høpi. Harumframt verður dentur lagdur á, at studentarnir 
menna førleikar at nýta viðkomandi vísindalig hugtøk, háttaløg og ástøði.  

Útbúgvingin er granskingargrundað og miðar móti gransking, undirvísing, miðla- og mentanarvirksemi 
á høgum førleikastigi. 

7 Lýsing av almennum og fakligum førleikum 

Talva 1 Lýsing av almennum og fakligum førleikum 

Almennir førleikar 

Granskingarførleiki Duga at arbeiða skipað og samvitskufult við vísindaligum dátum og duga at 
meta um egna gransking, háttaløg og ástøði 

Samskiftishegni Megna at samskifta tilvitað og greitt á ymsum stigum og eftir 
samskiftisstøðu og endamáli 

Upplýsingarmiðlan Duga greitt og beinrakið at leggja fram fjøltáttaða vitan í talu og skrift 
 Greiningarførleiki Duga at gera eina neyva og greinandi lýsing av eini ávísari støðu ella øki 
Toymisarbeiði Duga at arbeiða sjálvstøðugt saman við øðrum og taka á seg ábyrgd av 

uppgávum fyri at røkka ávísum máli 
Greiðsluevni Megna at loysa ítøkiligar bókmentaligar og málsligar spurningar á 

vísindaliga  
Fakligir førleikar  

Ástøði Skilja og meta um ástøði og háttaløg og nýta tey í mál- og/ella 
bókmentafrøðiligum arbeiði við føroyskum 

Vísindaligt háttalag  Duga at leita fram og meta um tilfar úr ymiskum heimildum um føroyskt 
(skrivligum, munnligum og elektroniskum) og at skipa og viðgera tað 
vísindaliga 

Granskingarførleiki Duga at kenna menningina av føroyskum sum undirvísingar- og 
granskingargrein. Vera før/ur fyri neyvt at nýta hugtøk, yrkisheiti og 
fakligan málburð hjá frøðigreinini í føroyskum 

Framseting Megna neyvt at nýta hugtøk, yrkisheiti og fakligan málburð hjá 
frøðigreinini føroyskum 

Miðlan og samskifti Duga at finna fram hóskandi tilfar til undirvísing um ávís evni í føroyskum 
máli og bókmentum. Duga at miðla fakliga vitan um føroyskt í 
vísindaligum og almennum høpi á ein hátt, sum hóskar í samskiftisstøðuni 

8 Útbúgvingarlæruúrtøkur (samlaðu yvirskipaðu læruúrtøkurnar á 
útbúgvingini)  

Eftir lokna útbúgving skal studentur vera førur fyri at 

Savna og greina málsligar og bókmentaligar dátur og megna at skipa tær 

Lýsa og meta um høvuðstættir í føroyskari mál- og bókmentasøgu og bera saman við høvuðstættir í 

norðurlendskari mál- og bókmentasøgu 

Greina og meta um tekstir við støði í bókmenta- og/ella samskiftisvísindaligum ástøðum 

Greiða frá og greina hugsan um frøðiligar tekstir um mál og bókmentir 

Skriva vísindaligar greinir um føroyskt mál og bókmentir 

Leggja fram munnliga um føroyskt mál og bókmentir grundað á vísindaliga vitan á økinum 

Leggja fram munnliga á máli, ið hóskar í samskiftisstøðuni 

Nýta ástøði og háttaløg á nýggjum evnisøkjum 

Taka upp og taka lut í orðaskifti um dygd í máli, bókmentum og øðrum tekstum á kritiskum 

grundarlagi 

Meta um  málburð og vælvirkandi samskifti á føroyskum 

Lýsa og meta um tekstir (bæði fagurbókmentir og/ella yrkisbókmentir) í mun til mállæruligar reglur,  

retoriskar meginreglur og fagurfrøðiligar normar 

 

9 Ásetingar um útbúgvingarviðurskifti: 

9.1 Bygnaðurin í útbúgvingini 

Masterútbúgvingin tekur 2 ár (120 ECTS og er samansett av lestrarevnum og MA-ritgerð). Staðið MA-
prógv gevur rætt til heitið magister artium, stytt MA. Lokið MA-prógv við góðum úrsliti gevur 
møguleika fyri at fara undir ph.d.-nám. 

Til ber at taka MA í føroyskum við ymsum leiðum: 

  MA í føroyskum, samansett av BA og 2 ára framhaldsnámi í føroyskum. 

  Samansett MA, samansett av høvuðsgrein í føroyskum, t.e. BA + høvuðsritgerð á 30 ECTS, og 
hjánámi í øðrum faki. Tað er miðnámslæraraprógv. 

  MA í føroyskum máli, samansett av BA í almennum málvísindum og 2 ára framhaldsnámi í 
føroyskum máli. 

  MA í føroyskum bókmentum, samansett av BA í almennari bókmentafrøði og 2 ára 
framhaldsnámi í føroyskum bókmentum. 

Undirvísingin er skipað í lestrarevni, har ið studenturin velur millum tey evni, sum eru í boði (tilsamans 
80 ECTS). Endað verður við eini MA-ritgerð (40 ECTS, íroknað verju). Lærarar á deildini og gestalærarar 
bjóða fram lestrarevni, sum studentarnir velja ímillum. Studentarnir velja millum lestrarevni (t.e. 
valfríar lærugreinir), sum geva hinum einstaka møguleika at laga námið eftir áhugamálum og 
framtíðarætlanum sínum.  

Talva 2 Raðfylgjan í útbúgvingini 

 

 

 

 

 

 

 

 

 

 

 

 

 

 

 

 

 

 

 

9.1.1 Samansett MA 

Samansett MA tekur til samans 5 ár (300 ECTS). Í samansettum MA kann føroyskt antin vera 
høvuðsgrein ella hjánám. Eftir lokið námsfrøðiligt skeið gevur útbúgvingin førleika til at undirvísa í 
tveimum lærugreinum í miðnámsskúlunum. Hetta er miðnámslæraraútbúgving, samansett av 
høvuðsgrein og hjánámi: 

Høvuðsgrein 

1. BA-prógv, 3 ársverk (180 ECTS) 

2. Høvuðsritgerð, ½ ársverk (30 ECTS) 

Hjánám 

3. 1½ ársverk (60 ECTS á BA-stigi og 30 ECTS á MA-stigi) í øðrum faki. 

Námsfrøði 

Lestrar-
hálva 

 

 
1. 

Lestrarevni/Vallærugrein 
10 ECTS 

Lestrarevni/Vallærugrein 
10 ECTS 

Lestrarevni/Vallærugrein 
10 ECTS 

 
 

 
2. 

Lestrarevni/Vallærugrein 
10 ECTS 

Lestrarevni/Vallærugrein 
10 ECTS 

Lestrarevni/Vallærugrein 
10 ECTS 

 
 

 
3. 

Lestrarevni/Vallærugrein 
10 ECTS 

Lestrarevni/Vallærugrein 
10 ECTS 

Masterritgerð 
 

 
 
 

4. 
 

Masterritgerð 
38 ECTS (ritgerðin) +2 ECTS (verjan) 

Samlað 
ECTS 120 



10 

 

Eftir lokið prógv kemur námsfrøðiligt skeið, sum setanarmyndugleikin (Barna- og útbúgvingarmálaráðið 
ella skúlin, ið starvssetur) skipar fyri. 

Høvuðsgrein er annað fakið í samansettum MA. Høvuðsgrein í føroyskum er samansett av BA-prógvi 
og høvuðsritgerð. 

Høvuðsritgerðin telur 30 ECTS og er uml. 60 síður. Ein samandráttur (úrtak) á enskum skal vera fremst 
í ritgerðini. Høvuðsritgerðin kann vanliga ikki viðgera sama evni, sum hevur verið brúkt sum 
uppgávuevni ella próvtøkuevni í BA-náminum. 

Studenturin velur ritgerðarevnið í samráð við vísindastarvsfólk á deildini. Útbúgvingarleiðarin skal 
góðkenna, og dekanurin skal staðfesta evnið.  

Vanliga skal ein av lærarunum í føstum starvi á Føroyamálsdeildini virka sum leiðbeinari, men í stakføri 
kann deildin góðkenna annað serkønt fólk sum leiðbeinara. 

9.2 Innihald og ECTS í einstøku fakøkjunum  

Víst verður til skeiðslýsingarnar fyri einstøku lestrarevnini/valskeiðini fyri nærri kunning um innihald, 
læruúrtøkur, undirvísingarhættir og lestrartilfar. Skeiðslýsingar eru at finna á heimasíðu Setursins og í 
skeiðsskrá Setursins, so hvørt tey eru aktuell.    

9.2.1 Allýsing av lestrarevnum 

Undirvísingin á MA-náminum er skipað í lestrarevni, eisini nevnd Vallærugrein í bygnaðaryvirlitinum.   
Fyri hvørja lestrarhálvu velja studentarnir, hvørji lestrarevni, teir ynskja at taka, av teimum, sum eru í 
boði. Lestrarevnini eru bókmentalig, málslig ella samansett. Studenturin velur millum tey evni, sum eru 
í boði; hann kann taka bókmentalig evni burturav, málslig evni burturav ella eina blanding av 
málsligum og bókmentaligum evnum. Studenturin kann taka skeið á øðrum deildum á Setrinum og á 
øðrum universitetum eftir avtalu, sí brot 9.9 um Góðskriving.  

Lestrarevnini eru ymisk til støddar, oftast millum 5 og 20 ECTS. Eitt lestrarevni, sum er 20 ECTS, svarar 
til undirvísing í umleið 90 tímar; eitt lestrarevni, sum er 10 ECTS, svarar til undirvísing í umleið 45 tímar 
o.s.fr. Vanliga eru lestrarevnini 10 ECTS. 

Lestrarevnini eru bókmentalig, málslig ella samansett. Tilfarið, ið lesast skal í einum lestrarevni, er 
vanliga av trinnanda slag: 

- alment ástøði og háttaløg 
- serbókmentir 
- grundtekstir 

Í tí fyrsta bólkinum eru fyrst og fremst samanhangandi verk um ástøði og háttalag, men greinir og 
greinasøvn koma eisini upp á tal. Annar bólkurin er eitt úrval av serbókmentum við greiningum, 
viðgerðum o.tíl., eitt nú greinir og partar av størri verkum. Nøgd og slag kann skifta eftir lestrarevni, 
serliga tá ið tað ræður um tann seinasta bólkin, grundtekstir. Grundtekstir í bókmentaligum 
lestrarevnum eru yrkingar, kvæði, skaldsøgur, ástøðilig ella søgulig verk o.a., alt eftir hvat lestrarevni 
tað snýr seg um; grundtekstir í málsligum lestrarevnum eru skrivlig tekstdømi, bandupptøkur o.a.; í 
samansettum evnum eru grundtekstir ymisk tekstsløg, myndir o.a., alt eftir evni. 

http://www.setur.fo/
https://skeid.setur.fo/

Dømi um lestrarevni 

- Bókmentalig lestrarevni: bókmentasøgulig tíðarskeið, ritverk, tekstslag, tema og motiv, 
bókmentastovnurin, samfelagið í bókmentunum, ástøði, kvæðaskaldskapur o.o. 

- Málslig lestrarevni: málsøga, mállæra, málføri og talumál, navnafrøði, orðabókarfrøði o.o. 
- Samansett lestrarevni: samskifti, ástøði, stílfrøði, tungulist o.o. 

9.2.2 Øking av lestrarevni 

Studentur kann í samráði við ábyrgdarlærara økja lestrarevni í mun til skeiðslýsing. Studenturin fær 
leiðbeining til sjálvur at lesa og granska tann partin, ið lagdur verður aftur at lestrarevninum. Økingin 
skal góðkennast av útbúgvingarleiðaranum og innskriving til próvtøku avgreiðast innan 1. oktober/1. 
mars. 

9.2.3 Lestrarlistar til bókmentalig evni á MA 

20 ECTS: Í lestrarevnum, sum telja 20 ECTS, verða uppgivin 5 vísindaverk og 8 bókmentaverk. 

10 ECTS: Í lestrarevnum, sum telja 10 ECTS, verða uppgivin 3 vísindaverk og 4 bókmentaverk. 

Í stakføri kunnu tekstir (les undir broti 9.7.1.3 Verk, tekstir og blaðsíður) á øðrum málum enn 
norðurlendskum verða tiknir við. Vísindaverkini kunnu vera á øðrum málum enn norðurlendskum. Til 
10 ECTS krevst, at minst eitt av vísindaverkunum skal vera ein heil vísindaritgerð. 

Lestrarevni av aðrari stødd verða roknað samsvarandi hesum. 

 

9.2.4 Lestrarlistar til málslig og samansett evni á MA 

Bæði tey málsligu og tey samansettu lestrarevnini eru so ymislig, at illa ber til at seta føst krøv um 
tilfarsnøgd. Vegleiðandi ásetingar eru: 

20 ECTS: Í lestrarevnum, ið telja 20 ECTS, verða uppgivnar uml. 1500 síður. 

10 ECTS: Í lestrarevnum, ið telja 10 ECTS, verða uppgivnar uml. 800 síður. 

Tó kann býtið millum tey trý tilfarssløgini, alment ástøði, serbókmentir og grundtekstir, skifta frá einum 
lestrarevni til annað. Øll tilfarssløgini skulu vera umboðað við einum verki ella minst 100 síður. Í 
summum, eitt nú mállæru, navnafrøði o.tíl., kann meginparturin vera innan ástøði, háttalag og viðgerð 
av ávísum evnum; í øðrum, eitt nú norrønum og málsøgu, kann høvuðsdentur liggja á tekstlestri. Í 
einum lestrarevni, sum snýr seg um samskifti, kunnu partar av tilfarinum vera myndir og annað 
líknandi tilfar. Krøvini verða ásett í hvørjum einstøkum føri. 

Lestrarevni av aðrari stødd verða roknað samsvarandi hesum. 

9.2.5 Sjálvlestur 

Studentur kann sjálvur seta sær eitt lestrarevni saman. Sjálvlestrarevnið skal vera 10 ECTS. Loyvt er 
bert at gera eitt sjálvlestrarevni í MA-lestrinum. Útbúgvingarleiðarin skal góðkenna evnið, ECTS og 
leiðbeinara. 

Lestrarlisti í sjálvlestrarevnum skal í vavi og samanseting samsvara við lestrarlistar til vanlig lestrarevni 
á MA. 

Leiðbeinarin skal góðkenna lestrarlistan undan próvtøkuni. Tá hetta er avgreitt, skal studenturin skriva 
seg inn til próvtøku innan 1. oktober/1. mars. 

Próvtøkan kann ikki vera heimauppgáva, men má vera munnlig ella skrivlig próvtøka. 

9.3 Læru-  og undirvísingarhættir í útbúgvingini 

Undirvísingarformurin kann vera: fyrilestrar, studentaframløgur, skrivligar venjingar og uppgávur, 
orðaskifti í bólkum og flokki, seminar, leiðbeining og feltarbeiði umframt sjálvstøðugan lestur. Tað er 
sjálvsagt, at studentarnir fylgja við í mentanarlívinum, t.d. bókaútgávum og ummælum. Somuleiðis at 
teir fara til almennar fyrilestrar, leiksýningar og onnur listarlig og mentanarlig tiltøk. Fjórða hálva er 
sett av til MA-ritgerð við leiðbeining. Undirvísingin krevur, at studenturin er virkin og sjálvstøðugt 
luttekur. Í einstøkum førum eru skeið skipað sum bæði undirvísing í flokshøli og á netinum, serliga um 
útlendskir gestalærarar luttaka. 

9.4 Starvsvenjing 

Sum høvuðsregla er ikki møguleiki fyri starvsvenjing sum partur av útbúgvingini. Tó kunnu vera ávís 
einstøk skeið, har starvsvenjing er ásett at vera týðandi partur. 

9.4.1 Ráðstevnuluttøka 

MA-studentur kann fáa ECTS fyri at taka lut á ráðstevnu um norðurlendsk mál og norðurlendskar 
bókmentir. 

Hvør ráðstevna kann verða góðskrivað við 1, 2 ella 3 ECTS alt eftir vavi. MA-studentur kann í mesta lagi 
fáa 5 ECTS til samans fyri ráðstevnuluttøku. 

Góðskriving er treytað av, at studenturin skrivar eina 5-10 síður langa frágreiðing um ráðstevnuna. 
Frágreiðingin skal lýsa ráðstevnuna, taka fram góðar og minni góðar partar, tá ið tað er relevant, og 
leggja dent á fakliga úrtøku viðvíkjandi háttaløgum, ástøði o.tíl. Góðskrivingin verður mett sum staðin 
ella ikki staðin. 

Studenturin skal søkja um at fáa luttøkuna fyribils góðkenda, áðrenn hann fer á ráðstevnuna. Í samráði 
við lærara á deildini skrivar hann umsókn til lestrarráðið, sum lýsir ráðstevnuevnið, fyrireikararnar og 
væntaða úrslitið. Endaliga góðkenningin og góðskrivingin verða staðfest, tá ið frágreiðingin frá 
ráðstevnuni er góðkend av útbúgvingarleiðaranum. 

Ráðstevnur eru í hesum viðfangi akademiskar mál- og bókmentafrøðiligar ráðstevnur, fyrilestrarrøðir, 
seminar, symposium, sum viðurkendir granskarar stíla fyri við vísindaligum samskifti fyri eyga. 

9.5 Ritgerðir 

9.5.1 MA-ritgerð 

MA-námið endar við MA-ritgerð (38 ECTS) og ritgerðarverju (2 ECTS). Ritgerðin skal vera 80-120 síður. 
Ein samandráttur (úrtak) á enskum skal vera fremst í ritgerðini. 

MA-ritgerðin verður skrivað í 4. lestrarhálvu, men fyrireikandi arbeiðið verður gjørt í 3.hálvu, og hon 
verður latin inn við endan á 4. hálvu. Letur lesandi ikki masterritgerð inn til ásetta freist, ella um tann 
lesandi ikki stendur fyrsta próvtøkuhøvi, hevur tann lesandi nýtt eitt próvtøkuhøvi. Setrið ásetir tá 
nýggja innlatingarfreist, ið er 3 mánaðir eftir fyrstu freistina. Samstundis verður ein tillagaður 
spurdómur góðkendur til ritgerðina. Letur lesandi ikki inn til seinnu freistina ella ikki stendur 
próvtøkuna, hevur tann lesandi nýtt enn eitt próvtøkuhøvi. Lesandi kunnu tó fara til próvtøku eina 
triðju ferð við tillagaðum, góðkendum spurdómi. 

Um nevndu mannagongdir og freistir ikki verða hildnar, verður studenturin útskrivaður uttan endaligt 
prógv. 

Ritgerðin skal prógva evnini hjá studentinum kritiskt at nýta vísindaligt ástøði og háttalag í 
sjálvstøðugum arbeiði við einum ávísum evni. 

Studenturin velur ritgerðarevnið í samráð við vísindastarvsfólk á deildini. Útbúgvingarleiðarin skal 
góðkenna, og dekanurin skal staðfesta evnið. MA-ritgerðin kann vanliga ikki viðgera sama evni, sum 
hevur verið brúkt til uppgávuevni ella próvtøkuevni í MA-náminum ella BA-náminum. 

Vanliga skal ein av lærarunum í føstum starvi á Føroyamálsdeildini virka sum leiðbeinari, men í stakføri 
kann deildin góðkenna annað serkønt fólk sum leiðbeinara. 

Víst verður annars til Leiðbeining í at skriva ritgerð á Føroyamálsdeildini.  

 

9.5.2 MA-ritgerðarverja 

Tá ið MA-ritgerðin er góðkend og próvdømd, verjir studenturin ritgerðina munnliga fyri vegleiðaranum 
og einum innanhýsis próvdómara. Verjan er í tveimum pørtum. Studenturin heldur fyrst eina 25 
minuttir langa framløgu, sum hevur støði í einum evni, sum vegleiðarin gevur studentinum eina viku 
frammanundan framløguni. Eftir framløguna eru 20 minuttir til spurningar og viðmerkingar frá 
vegleiðara og próvdómara. Verjan verður dømd sum “staðin” ella “ikki staðin”. Í dømingini verður mett 
um evnini hjá studentinum at greiða frá og grundgeva fyri ástøði, háttalagi, spurningum og 
niðurstøðum í ritgerðini. Ritgerðarverjan telur 2 ECTS. 
Verður verjan dømd ikki-staðin, verður skipað fyri nýggjari verju í seinasta lagi 3 vikur seinni við 
nýggjum evni frá vegleiðaranum. 

 

 

https://www.setur.fo/media/7585/lei%C3%B0beining-%C3%AD-at-skriva-ritger%C3%B0.pdf

9.6 Metingarhættir (formativ og summativ meting) 

Tey lesandi fáa nærri vegleiðing um uppgávur og próvtøkur á hvørjum skeiði sær. Hetta er lýst í 
viðkomandi skeiðslýsing. Formativ meting verður nýtt sum læruháttur í undirvísingini, har tann lesandi 
fær afturboðan, meðan skeiðið er. Próvtøkur og próvtal eru grundað á summativa meting av 
próvtøkuavrikinum hjá lesandi við skeiðslok. 

9.7 Próvtøkur  

Endamálið við próvtøkuni er at meta, um fakligi førleikin svarar til ásetingarnar um læruúrtøku í 
skeiðslýsingini og er í samsvari við námsskipanina. Próvtøkurnar eru munnligar og skrivligar próvtøkur, 
heimauppgávur við fríum og bundnum evni og samanseting av skrivligari ella munnligari próvtøku og 
heimauppgávu. 

Víst verður til Kunngerð um próvtøkur á Fróðskaparsetri Føroya.  

9.7.1 Almennar reglur um próvtøkur 

Próvtøka er í hvørji lærugrein sær. “Staðið” ella “2” eftir 7-talsstiganum krevst fyri at standa hana. Sí 
galdandi próvtalsstiga í broti 9.7.4.  

Próvtøkur eru skipaðar sum uttanhýsis próvtøkur dømdar við próvtali, eisini MA-ritgerðin, men 
fyrilestrarverjan verður dømd staðin/ikki staðin. 

Við próvtøku skal studenturin prógva, at hann hevur ognað sær nøktandi fakligt innlit í tær einstøku 
lærugreinirnar, og studenturin skal lúka krøvini, sum eru ásett í læruúrtøkunum fyri einstøku skeiðini. 
Eisini skal hann vísa, at hann dugir føroyskt mál í talu og skrift. Próvtøkumálið er føroyskt. Tó kann 
próvtøkumálið vera annað norðurlendskt mál, um lærarin ella próvdómarin ikki skilur føroyskt. Fyri 
skiftisstudentar eru aðrar reglur galdandi; víst verður til málpolitikk Fróðskaparsetursins. 

Tá ið skrivligar uppgávur verða dømdar, vigar fakligt innihald mest. Men í dømingini verður eisini hugt 
eftir stavseting, og um studenturin dugir at málbera seg rætt og greitt. Sí brot 9.7.1.6 Reglur um krøv til 
málsligan rættleika. 

Tá studentur er innskrivaður til valskeið, verður hann innskrivaður til próvtøkuna á valskeiðnum. Um tað 
vísir seg, at studentur ikki ynskir at fara til próvtøku í onkrum av valdu lestrarevnunum, men heldur verða 
innskrivaður til eitt annað fak, má hann gera vart við tað skrivliga innan ein mánað eftir, at undirvísingin 
er byrjað. 

  

9.7.1.1 Próvtøkuhættir 

Próvtøkuhættir á MA 

Í hvørji lærugrein sær verður ásett, hvørjir próvtøkuformar galda. Sí nærri í einstøku skeiðslýsingunum 
fyri aktuellu lestrarevnini í skeiðsskránni.  

 

https://setur.cdn.fo/media/7807/kunnger%C3%B0-99-juni-17-2021.pdf?s=XDWi5YekJ-As99zYKMqkd1L2oqs
https://skeid.setur.fo/

Próvtøkuhættir  í lestrarevnum 

Galdandi fyri lestrarevni, ið telja 20 ECTS: 

1. Munnlig próvtøka í 45 minuttir (við 45 minuttum í fyrireikingartíð) 

2. Skrivlig próvtøka í 8 tímar 

 

Galdandi fyri lestrarevni, ið telja 10 ECTS: 

1. Munnlig próvtøka í 30 minuttir (við 30 minuttum í fyrireikingartíð) 

2. Skrivlig próvtøka í 6 tímar 

3. Synopsa, sum skal latast inn ávíst dagatal fyri munnliga framløgu 

4. Munnlig hálvtíma framløga við 1-3 dagar fyrireiking um uppgivið evni. 

 

Galdandi fyri lestrarevni, ið telja 5 ECTS: 

1. Munnlig próvtøka í 30 minuttir (við 30 minuttum í fyrireikingartíð) 

2. Skrivlig próvtøka í 4 tímar 

 

Heimauppgáva er loyvdur próvtøkuháttur í øllum lestrarevnum sbrt. skeiðslýsing: 

1. Heimauppgáva (tvær vikur) um eitt uppgivið evni 

2. Heimauppgáva (ein vika). Fyrireiking til munnliga framløgu um uppgivið evni 

3. Heimauppgáva um sjálvvalt evni, ið hevur samband við undirvísingina. Lærarin skal góðkenna 
evnið. Treytin fyri at skriva fría heimauppgávu er, at studenturin hevur verið virkin í 
undirvísingini 

Um stødd: sí undirbrotið 9.7.1.4 Heimauppgávur.  

 

Í hvørjum lestrarevni sær verður ásett í skeiðslýsingini, hvørjir próvtøkuformar galda. Lærari kann eisini 
søkja um at royna nýggjar próvtøkuhættir, sum ikki eru lýstir í námsskipanini, men standa tilskilaðir í 
skeiðslýsingini. Í slíkum førum skal lærarin, áðrenn skeiðið verður lýst, leggja eina skrivliga umsókn við 
grundgevingum fyri útbúgvingarleiðaran. Avgerðin hjá útbúgvingarleiðaranum skal síðani viðgerast og 
staðfestast í Lestrarráðnum. Eftir skeiðslok og próvtøku skal lærarin senda Lestrarráðnum eina 
eftirmeting. 

9.7.1.2 Lestrarlistar 

Studenturin skal í seinasta lagi ein mánað fyri próvtøkudag (til bundna heimauppgávu: ein mánað áðrenn 
evnið verður útflýggjað) lata læraranum lestrarlista til góðkenningar. Á lestrarlistanum skulu standa 
uppgivin verk, tekstir og blaðsíðutal. Leiðbeining viðvíkjandi lestrarlista fæst vanliga í sambandi við 
undirvísingina. Um studenturin skrivar fría heimauppgávu, verður lestrarlisti ikki latin inn. Á 
støðisnáminum er tilskilað við tær einstøku lærugreinirnar, um lestrarlisti skal latast inn. 

Nærri upplýsingar um lestrarlistar til MA-lestrarevni síggjast undir brotunum 9.2.3 og 9.2.4. 

 

9.7.1.3 Verk, tekstir og blaðsíður  

Í lestrarlistunum eru krøv sett viðvíkjandi verkum, tekstum og blaðsíðum. 

Eitt verk er ein heild, t.d. eitt yrkingasavn, stuttsøgusavn, ritroyndar-/essay-savn, skaldsøga, leikrit, 
sjónvarps- og útvarpssending. Tað kann eisini vera eitt tekstasavn, sum studenturin sjálvur setur saman, 
og sum í minsta lagi er 100 síður til støddar. 

Í kvæðaskaldskapi er ein bólkur av kappakvæðum, ið evnisliga hoyrir saman, eitt verk, t.d. Regin smiður, 
Brynhildar táttur og Høgna táttur (CCF 1). Eitt verk kann eisini setast saman av fleiri kvæðum, eini 300 
ørindi. 

Stuttir tekstir eru stakar yrkingar, stuttsøgur, ritroyndir/essay, greinir, hugleiðingar, kvæðir og vísur. 
Tekstir eru eisini brøv, samrøður, lýsingar, myndir o.tíl. 

Eitt vísindaligt verk er ein vísindalig ritgerð, 80-100 síður ella meira. Studenturin kann sjálvur seta eitt 
vísindaligt verk saman av greinum og stuttum ritgerðum. Tað skal í minsta lagi vera 100 síður til støddar. 

Roknað verður við miðalblaðsíðum, sum eru um 2.400 eindir hvør. 

Í próvtøkupensum svarar ein minuttur av ljóðupptøku til eina normalsíðu. 

9.7.1.4 Heimauppgávur 

Til summar próvtøkur skal studenturin skriva eina heimauppgávu, sum hevur samband við undirvísingina 
í staðin fyri at fara til skrivliga ella munnliga próvtøku. Tvey sløg av heimauppgávum eru: uppgáva við 
uppgivnum evni (bundin heimauppgáva) ella uppgáva við sjálvvaldum evni (frí heimauppgáva). 

Frí heimauppgáva: Tá er próvtøkan heimauppgáva um eitt sjálvvalt evni. Treytin fyri at studenturin 
sleppur at skriva fría heimauppgávu er, at hann virkin hevur fylgt undirvísingini; hann skal í minsta lagi 
hava verið í 80% av tímunum og havt munnliga framløgu. Lærarin skal góðkenna evnið til ta fríu 
heimauppgávuna, og uppgávan skal vera innlatin ásettan dag. 

Bundin heimauppgáva: Til uppgávu um eitt uppgivið evni orðar lærarin spurningin.  

Vegleiðandi longdin á uppgávum er: 

Heimauppgáva til skeið, sum telur 5 ECTS, skal vera uml. 7-10 síður á MA-stigi. 

Heimauppgáva til skeið, sum telur 10 ECTS, skal vera uml. 15-17 síður á MA-stigi . 

Heimauppgáva til skeið, sum telur 20 ECTS, skal vera uml. 30 síður á MA-stigi. 

Sum heild kann sigast, at bókmentauppgávur eru longri enn uppgávur við málsligum evni. Roknað verður 
við miðalsíðum við uml. 2.400 eindum (bókstøvum, teknum og millumrúmum íroknaðum), tað er t.d. 
Times New Roman 12 pkt., breddin vinstru- og høgrumegin 3 cm, í erva og í neðra 2,5 cm, hálvtannað 
regluglopp. Við í síðutalið telja uppgávutekstur og notur, ikki perma, innihaldsyvirlit, bókmentalisti og 
fylgiskjøl. 

Aftast í heimauppgávunum skal vera bókmentalisti. 

  

9.7.1.5 Bólka- og einstaklingsuppgávur 

Tað ber til at skriva heimauppgávur einsamallur/einsamøll ella í bólki. Í mesta lagi tríggir studentar 
kunnu skriva uppgávu saman. Til støddar skulu uppgávur skrivaðar í bólki vera so mangar ferðir fleiri 
blaðsíður enn einstaklingsuppgávurnar, sum studentar eru í bólkinum. Studentarnir skulu skila til, hvat 
hvør hevur skrivað og hevur ábyrgdina av í uppgávuni og lata uppgávuna døma eftir tí, soleiðis at hvør 
studentur fær sítt próvtal. 

 

9.7.1.6 Reglur um krøv til málsligan rættleika í skrivligum heimauppgávum og ritgerðum 

Í metingini av skrivligum uppgávum, MA-ritgerð og øllum øðrum ritgerðum á Føroyamálsdeildini er 
førleikin í staving og málburði partur av tí, sum verður mett, hóast høvuðsdenturin verður lagdur á tað 
fakliga innihaldið. 

Tær skrivligu heimauppgávur, sum latnar verða inn gjøgnum námið, eiga í vaksandi mun at vísa neyvleika 
og vísindaligt nákvæmi, ástøðiliga hugsan og yvirlit og at vera orðaðar á greiðum og røttum máli. 

Í teimum førum at stavivillur og ónøktandi málburður draga meira enn eitt próvtal niður, verður 
uppgávan vrakað og send próvtakaranum aftur við boðum um endurinnlating við nøktandi stavseting og 
málburði í einum eftirfylgjandi próvtøkutíðarskeiði. Í hesum føri fellur studenturin ikki. 

Verður uppgávan aftur vrakað, verður hon skrásett sum “ikki innlatin”, og studenturin hevur harvið 
brúkt ein av møguleikunum at fara til próvtøku. Í hesum seinna førinum má nýggj uppgáva skrivast. 

 

9.7.1.7 Próvreglur 

Próvtøka 
Øll skeið enda við próvtøku. Studentur, sum ikki møtir, er fallin. Tey, sum ætla sær til próvtøku í 
lærugreinunum í føroyskum máli og bókmentum, skulu: 

- vera innskrivað á Fróðskaparsetrinum til nám á Føroyamálsdeildini 
- hava møtt regluliga til undirvísing 
- um próvtøkan fevnir um víðkað pensum og sjálvlestur, eru vanligu innskrivingareglurnar galdandi  

- lata inn góðkendan lestrarlista til ásetta tíð, t.e. 1 mánað fyri próvtøkudag (til bundna 
heimauppgávu 1 mánað fyri dagin, tá ið evnið verður útflýggjað), um so er, at hann er kravdur – sí 
um lestrarlistar í brotum 9.2.16.3 og 9.2.16.4.  

- til munnliga og skrivliga próvtøku: møta rættstundis próvtøkudagin, t.e. í seinasta lagi 15 minuttir 
fyri próvtøkubyrjan 

- til bundna heimauppgávu: kvitta fyri móttøku av uppgávuevni og lata svarið inn aftur ásetta tíð 
- til fría heimauppgávu: lata inn uppgávu í seinasta lagi ásettan dag og tíð. 

Allar heimauppgávur skulu latast inn talgilt.  

Tá studentar skulu gera MA-ritgerð, skulu teir avtala eitt evni við ein leiðbeinara, og 
útbúgvingarleiðarin skal góðkenna, og dekanurin skal staðfesta evnið. 

 

9.7.1.8 Próvtøkuhald 

9.7.1.8.1 Um møting til skrivliga próvtøku 

Skrivlig próvtøka byrjar vanliga kl. 9.00. 

Studentarnir skulu møta í góðari tíð – í seinasta lagi 15 minuttir áðrenn ásettu tíðina. 

Støða verður í hvørjum einstøkum føri tikin til, um ein studentur, ið møtir, eftir at próvtøkan er byrjað, 
kann sleppa inn.  

 

9.7.1.8.2 Um at fara frá skrivligari próvtøku 

Fer ein úr próvtøkuhølinum av eini av hesum orsøkum: 

a) studenturin vil ikki svara uppgávuni 

b) studenturin er liðugur at svara uppgávuni, áðrenn tíðin er farin 

c) aðrar próvtøkur fara fram samstundis í sama høli, ið vara longri enn eins egna 

má hann fara úr hølinum uttan at órógva. 

Eingin studentur má fara úr hølinum uttan at boða eftirlitinum frá. 

 

9.7.1.8.3 Tá tíðin er lokin til skrivliga próvtøku 

Tá svartíðin er farin,  skulu studentarnir steðga á, til tilfarið er innlatið.  

9.7.1.8.4 Hjálparamboð til skrivliga próvtøku 

Studentarnir mugu sjálvir kunna seg um, hvørji hjálparamboð eru loyvd til próvtøkuna. Loyvt er ikki við 
próvtøkuna at læna frá øðrum enn próvtøkueftirlitinum. 

Studentarnir hava skyldu til at lata frá sær til próvtøkueftirlitið øll amboð og tílíkt, ið ikki eru loyvt og 
sum tey hava við sær inn í próvtøkuhølini, íroknað fartelefonir. Annars kunnu teir verða burturvístir. 

 

9.7.1.8.5 Sjúka við próvtøkuhaldið til skrivliga próvtøku 

Um ein gerst sjúkur við próvtøkuna, kann verða boðað frá til eftirlitið, ið kann fylgja viðkomandi útum 
eitt stutt bil. 

Verður hin sjúki noyddur at gevast við próvtøkuni, skal uppgávan við avrikum latast inn og kann fáa 
átekning eftirlitsins um, at viðkomandi er givin fyri sjúku. Vil hin sjúki sleppa til sjúkrapróvtøku, skal 
læknaváttan verða latin Lestrarskrivstovuni í seinasta lagi 8 dagar eftir próvtøkudagin. Víst verður eisini 
til brot 9.7.5 um endur- og sjúkrapróvtøku.  

 

9.7.1.8.6 Próvtøkuúrslit 

Úrslitið av próvtøkuni verður vanliga kunngjørt beint eftir lidna próvdøming. Aðalreglan er, at 
próvtøkur skulu vera próvdømdar og próvtalið latið studentinum innan fýra vikur. Undantiknar frá 
hesum eru MA-ritgerðir, sum skulu vera próvdømdar í seinasta lagi 8 vikur eftir innlating (julimánaður 
ikki íroknaður). 

 

9.7.2 Raðfylgja av próvtøkum í lestrargongdini (bert kravd skeið) 

Øll valskeið skulu vera lokin og staðin, áðrenn MA-ritgerð kann latast inn.  

 

Talva 3 Raðfylgjan av próvtøkum í kravdum skeiðum 

Lestrarhálva Skeið Próvtøka Endurpróvtøka Dømd 7-talsstigin ECTS 

(dømi) 

 

1. 

 
Lestrarevni/Valskeið 

 

 
Sí 
skeiðslýsingar 
 

 
Sí 
skeiðslýsingar 
 

 
Uttanhýsis 
 

 
Próvtal 

 
30 

ECTS til 
samans 

 

2. 

 

 
 

Lestrarevni/Valskeið 
 

  
 
Sí 
skeiðslýsingar 
 

 
 
Sí 
skeiðslýsingar 
 

 
 
Uttanhýsis 
 

 
 
Próvtal 

 
30 

ECTS til 
samans 



20 

 

 

3. 

 
 

Lestrarevni/Valskeið 
 

 
 
Sí 
skeiðslýsingar 

 
 
Sí 
skeiðslýsingar 

 
 
Uttanhýsis 

 
 
Próvtal 

 
20 

ECTS til 
samans 

 

Masterritgerð 

     

 

4. 

 

Masterritgerð (verja 
íroknað) 

  Uttanhýsis Próvtalsstigi 40 

ECTS 

 

9.7.3 Innanhýsis ella uttanhýsis próvdøming 

Próvtøkur við uttanhýsis próvdøming verða vanliga dømdar av læraranum á skeiðnum saman við 
góðkendum próvdómara. Avrikið verður dømt við próvtali. 

Próvtøkur við innanhýsis próvdøming verða vanliga dømdar av læraranum á skeiðnum saman við 
øðrum lærara/lærarum á Fróðskaparsetrinum. Avrikið verður dømt staðið/ikki staðið. 

 

9.7.4 Galdandi próvtalastigi; staðið/ikki staðið 

Í mesta lagi 1/3 av próvtøkunum (roknað í ECTS-stigum) kunnu verða dømdar staðið/ikki staðið. 
Undantak er tá talan er um avriksflutning. 

7-tals 

stigin 

Próvtalsmerking Próvtalslýsing 

12 Framúr gott avrik Verður givið fyri avrik, sum lýtaleyst ella mest sum lýtaleyst lýkur 
málini í skeiðslýsingini 

10 Sera gott avrik Verður givið fyri sera gott avrik, ið við onkrum smávegis lýtum lýkur 
flestu málini í skeiðslýsingini 

7 Gott avrik Verður givið fyri gott avrik, ið við nøkrum lýtum væl lýkur málini í 
skeiðslýsingini 

4 Hampiligt avrik Verður givið fyri hampiligt avrik, ið hevur fleiri grov lýti og ikki lýkur 
málini væl í námsætlanini í skeiðslýsingini 

02 Nøktandi avrik Verður givið fyri toluligt avrik, ið akkurát stendur mát, og í minsta 
mun lýkur málini í námsætlanini í skeiðslýsingini 

0 Ikki nøktandi avrik Verður givið fyri ikki nøktandi avrik, ið ikki stendur mát og ikki lýkur 
málini í námsætlanini í skeiðslýsingini 

-3 Heilt vánaligt avrik Verður givið fyri heilt vánaligt avrik, sum als ikki kann verða góðtikið 

Studenturin hevur staðið, tá ið hann fær 02, 4, 7, 10 ella 12.  

Um próvtøkutreytir verður víst til skeiðslýsingarnar fyri einstøku skeiðini.  

Víst verður til Kunngerð um próvtøkur á Fróðskaparsetur Føroya fyri nærri kunning um próvdøming.  

9.7.5 Endurpróvtøka og sjúkrapróvtøka 

Rætturin til endurpróvtøku er treytaður av, at møtt verður til regluligu próvtøkuna. Tá talan er um sjúku, 

er rætturin til endurpróvtøku treytaður av, at sjúkraváttanin er latin Lestrarskrivstovuni, sí Sjúka 

Skipað verður fyri endurpróvtøku seinast 3 mánaðir eftir regluligu próvtøkuna. 

Endurpróvtøka 
Studentur kann í mesta lagi fara tríggjar ferðir til somu próvtøku. Deildarleiðslan kann tó eftir skrivligari 
umsókn loyva studentinum at fara til próvtøku í sama faki fjórðu ferð, um serligar umstøður tala fyri tí. 
Umsókn um undantaksloyvi skal vera latin Lestrarskrivstovuni í seinasta lagi 2 vikur, eftir at studenturin 
hevur fingið boðini um, at hann er fallin triðju ferð. 

Tá studentur er fallin til eina próvtøku, skal hann/hon gera avtalu við læraran um endurpróvtøku. 

Sjúka 
Um sjúka forðar studenti í at fara til próvtøku skal hann í seinasta lagi, tá próvtøkan byrjar, boða 
deildarskrivstovuni frá, at hann er sjúkur. Harumframt skal hann lata deildini sjúkuváttan: 

a. við munnliga og skrivliga próvtøku: í seinasta lagi 8 dagar seinni 

b. við bundna heimauppgávu: í seinasta lagi innlatingardagin 

c. við fría heimauppgávu: í seinasta lagi innlatingardagin 

Sjúkrapróvtøkur verða vanliga hildnar í viku 11 og 35. 

 

9.7.6 Serlig atlit  

Um tann lesandi hevur skerdan førleika, sálarliga ella kropsliga, verður tikið fyrilit fyri hesum innanfyri 
ásettu karmar í løgtingslóg nr. 58 frá 9. juni 2008 um Fróðskaparsetur Føroya, sum broytt við 
løgtingslóg nr. 51 frá 8. mai 2012, kap. 6 § 20-20.a. Víst verður til galdandi próvtøkukunngerð § 9. 
Nærri kunning um hetta fæst hjá lestrarvegleiðaranum. 

9.8 Undirvísingarmál (t.d. føroyskt, danskt, enskt) 

Útbúgvingin fylgir galdandi málpolitikki á Setrinum. Meginreglan í málpolitikkinum hjá 
Fróðskaparsetrinum er, at skrivaða og talaða málið á Setrinum er føroyskt, bæði í undirvísing, 
gransking og fyrisiting, men at serligar umstøður onkuntíð krevja undantøk frá meginregluni. Til dømis 
kann tað vera neyðugt at skipa fyri undirvísing á øðrum norðurlendskum máli ella enskum, tá 
gestalærarar og gestalesandi vitja útbúgvingina. 

https://setur.cdn.fo/media/7807/kunnger%C3%B0-99-juni-17-2021.pdf?s=XDWi5YekJ-As99zYKMqkd1L2oqs

9.9 Góðskriving 

Mannagongdin fyri góðskriving er, at studenturin letur Lestrarskrivstovuni umsókn um góðskriving. Í 
umsóknini skal vera greitt, hvat skeið, sum er staðið, skal góðskriva annað skeið ella møguliga valskeið. 

 

9.9.1 Góðskrivingar av lestri uttanlands og á øðrum deildum á Fróðskaparsetrinum 

Treytin fyri at studentur tekur part/ar av náminum uttanlands og/ella á øðrum deildum Setursins er, at 
studenturin leggur lesturin til rættis og ger avtalu um hann við ta universitetsdeild, hann ætlar at vitja. 
Umsókn við lýsing av ætlanini verður latin Lestrarskrivstovuni. 

Studentar, ið koma við prógvi frá øðrum lærustovni ella øðrum deildum á Setrinum og sum ynskja at 
fáa lærugreinir góðskrivaðar, skulu søkja fyri 15. september til várhálvuna og 15. februar til 
heysthálvuna. 

  

Tá prógv/skeið eru eldri enn 7 ár, og tá studentar ynskja at taka lesturin uppaftur aftan á langan steðg, 
skal serlig viðgerð til í sambandi við góðskrivingar. Víst verður annars til reglugerðina um avriksflutning.  

9.9.2 Lokin skeið eftir eldri námsskipanum 

Skeið, ið eru lokin á deildini eftir eldri námsskipanum, kunnu góðskrivast/flytast til galdandi lestur eftir 
umbøn. Avtala skal gerast um tað við útbúgvingarleiðaran. 

9.10 Farloyvi 

Studentur, sum hevur lisið í minsta lagi 1 ár á útbúgvingini, svarandi til 60 ECTS, kann søkja um farloyvi 
(barnsburðarfarloyvi er undantikið hesum kravi).  

Skrivlig umsókn skal sendast útbúgvingarleiðaranum. Verður farloyvi játtað, verður avtala gjørd við 
útbúgvingarleiðaran um treytir og nær studenturin kann byrja aftur. Víst verður eisini til  
Kunngerð um upptøku til lestur á Fróðskaparsetri Føroya. 

9.11 Serlig atlit (sjúka, brek og annað) 

Setrið kann veita stuðul til lesandi, sum hava skerdan virkisførleika, sjúku ella um onnur serlig 
viðurskifti gera seg galdandi. Lesandi, sum meta seg hava tørv á hjálp at fylgja og gjøgnumføra 
útbúgvingina, skulu venda sær til lestrarvegleiðingina um nærri kunning. 

9.12 Altjóða útbúgvingarmøguleikar (t.d. lestrarvist) 

Til ber at taka ein part av útbúgvingini sum skiftislestur á útbúgvingarstovni í uttanlands. Víst verður til 
lestrarvegleiðaran og útbúgvingarleiðaran fyri nærri kunning. Til ber at taka 60 ECTS á øðrum deildum 
ella universitetum ella sum sjálvlisin evni. 

Víst verður eisini til brot 9.9 um Góðskriving.  

https://setur.cdn.fo/media/7806/kunnger%C3%B0-98-juni-17-2021.pdf?s=TFwjkiwra63ecq9DudbCU5ymZFI

9.13 Luttøkuskylda 

At taka MA í føroyskum er fulltíðarstarv og væntað verður, at studenturin er virkin.  Ein treyt fyri at 
sleppa til próvtøku er, at studenturin regluliga møtir til undirvísingina. 

9.14 Lestrarvirkni 

Tað er fulltíðarstarv at lesa føroyskt, og ein treyt fyri at sleppa til próvtøku er, at studenturin regluliga 
møtir til undirvísing. Studentarnir fyrireika seg til tímarnar og eiga harumframt at lesa sjálvir aftur at tí, 
sum verður viðgjørt í undirvísingini og luttaka í kjaki og framløgum, umframt at studentarnir taka 
ábyrgd fyri egnari læring. 

8.15 Eftirmeting av útbúgving og skeiðum 

Øll skeið verða eftirmett við skeiðslok. Studentar eiga at luttaka í eftirmetingini. Skeið kunnu eisini 
hava miðskeiðseftirmeting.  

Eftirmetingarnar verða brúktar av útbúgvingarleiðaranum og lærarum til støðugt at gera undirvísingina 
betri og styrkja læruúrtøkuna hjá studentunum. 

Skeið verða eftirmett kvantitativt og einsæris eftir einum felags leisti galdandi fyri øll skeið á Setrinum. 
Tó er ikki nakað, sum forðar fyri, at aðrar eftirmetingar (serliga kvalitativar) verða settar í verk á 
einstøku útbúgvingunum. 

Tað er umráðandi, at studenturin luttekur í eftirmetingunum, og at úrslitini frá eftirmetingunum verða 
nýtt til at gera áhaldandi tillagingar á útbúgvingunum. Tískil er tað ein ábyrgd hjá studentinum at 
útvega vitan um, hvussu studenturin upplivir at vera lesandi á útbúgvingini umframt, hvussu 
studenturin hevur upplivað einstøku skeiðini. 

9.15 Kærumøguleikar 

Sí heimild um kærur í Løgtingslóg nr. 58 frá 9. juni 2008 um Fróðskaparsetur Føroya, sum broytt við 
løgtingslóg nr. 51 frá 8. mai 2012, kapittul 6a. 

9.16 Vísindaligt rættlæti 

Studenturin má fylgja reglunum um vísindaligt rættlæti. Tað er óreiðiligt at lata vera við at 
uppgeva/dylja á slíkan hátt, at villleiðing stendst av viðvíkjandi avriki hjá viðkomandi studenti. Til dømis 
metist tað sum dyljing ikki at geva upp allar heimildir til ritgerð. Avskrift og eftirgerð av tekstum hjá 
øðrum er falsan, um ikki greitt verður tilskilað, hvat er sitat, hvat er endursøgn av teksti hjá øðrum, og 
hvaðani hugmyndir, sum ikki eru almennar og ikki eru studentsins, eru fingnar. 

Verður svik avdúkað í próvtøkuuppgávum verður hetta revsað, og kann studentur verða burturvístur. 

Øll endurgáva, sum verður gjørd uttan at gera vart við, at hetta eru tankar hjá einum øðrum, er svik og 
verður revsað. Dømi, sum heilt greitt eru svik, er at lata uppgávu inn, sum studenturin ikki sjálvur 
hevur skrivað ella at lata somu uppgávu inn til fleiri próvtøkur. 



24 

 

9.17 Nær lesandi í seinasta lagi skulu hava staðið endaligt prógv 

Eingi formlig krøv eru, nær lesandi í seinasta lagi skal hava staðið endaligt prógv. 

Lesandi, sum eru innskrivað til útbúgving á Fróðskaparsetri Føroya áðrenn 1. august 2021, kunnu gera 
seg liðug eftir kunngerð nr. 85 frá 9. juni 2009, gomlum lesiætlanum og námsskipanum. Lestur eftir tí 
gomlu kunngerðini skal í seinasta lagi vera lokin innan lestrarársbyrjan 20261. 

9.18 Treytir um broyting í námsskipan 

Tá broytingar verða gjørdar í námsskipanini, skulu studentarnir kunnast um í hvønn mun tey fylgja 
broyttu námsskipanini ella fylgja eldri námsskipan. Herundir skulu studentarnir kunnast um tíðarfreistir 
at gera lesturin lidnan eftir eldri námsskipan. Um tað ikki eydnast studentinum at gera lesturin lidnan 
innan ásettu freist, má søkjast um at fáa tann partin av útbúgvingini, sum hevur fylgt eldri námsskipan, 
góðskrivaðan, áðrenn farið verður at fylgja nýggju námsskipanini. Tá verða yvirskipaðu 
mannagongdirnar í sambandi við góðskrivingar fylgdar (sí brot 9.9). 

Um bygnaðurin á útbúgvingini ger tað møguligt, kann tað standa studentinum í boði at skifta frá eldri 
námsskipan til nýggja. Hetta kann t.d. vera, um útbúgvingin er býtt sundur í tveir partar. Tá fyrri partur 
er staðin kann vera møguleiki at skifta til nýggja námsskipan á seinna parti. 

 
1 3 Heimilað í Kunngerð nr. 97 um útbúgvingar á Fróðskaparsetri Føroya, sum broytt við kunngerð nr. 108 frá 25. juni 2021, § 19, stk. 4 

